
Bhaja Yatirajam

యతిరాజస్తోత్రమ్  ౧ భజ యతిరాజమ్

శ్రీరఙ్గేశయజయాశ్రయకేతుః    శ్రితజనసంరక్షణజీవాతుః  ।
భవభయజలధేరేవ హి సేతుః పద్మానేతుః ప్రణతౌ  హేతుః ॥ ౧॥
భజ యతిరాజం భజ యతిరాజం భజ యతిరాజం భవభీరో ।
భజ యతిరాజం భజ యతిరాజం భజ యతిరాజం భవభీరో ॥ భజ యతిరాజం ...

ఆదౌ జగదాధారః శేషః తదను సుమిత్రానన్దనవేషః   ।
తదుపరి ధృతహలముసలవిశేషః తదనన్తరమభవద్గురురేషః  ॥౨॥ భజ యతిరాజం ...

భుఙ్క్తే వైషయికం  సుఖమన్యః ప్రచకాస్త్యేవ  అనశ్నన్నన్యః ।
ఇతి యస్తత్వం ప్రాహ  వదాన్యః తస్మాదధికః కో ను వదాన్యః ॥ ౩॥ భజ యతిరాజం ...

నష్టే నయనే కస్యాలోకః చిత్తే మత్తే కస్య వివేకః ।
క్షీణే పుణ్యే కః సురలోకః కామే ధూతే కస్తవ శోకః ॥ ౪॥ భజ యతిరాజం ...

నిశి వనితాసుఖనిద్రాలోలః  ప్రాతః  పరదూషణపటుశీలః ।
అన్తర్యాతి నిజాయుష్కాలః కిం జానాతి నరః పశులీలః ॥ ౫॥ భజ యతిరాజం ...

కేచిల్లీలాలాలసగతయః  కేచిద్బాలాలాలితరతయః ।
కేచిద్దోలాయితహమతయః  కేఽపి న సన్త్యర్చితయతిపతయః ॥౬॥ భజ యతిరాజం ...

యావానబలో జరయా దేహః తావాన్ ప్రబలో  విషయే మోహః ।
వచసి విరక్తిః శ్రుతిపరివాహః  మనసి హితస్త్వపరోఽపి వివాహః ॥ ౭॥ భజ యతిరాజం ...

కలుషనికాయం లలనాకాయం పశ్యన్ముహ్యసి సాయం సాయమ్ ।
జహి జహి హేయం తద్వ్యవసాయం స్మర నిరపాయం చరమోపాయమ్ ॥ ౮॥ భజ
యతిరాజం ...

రాత్రిందివమపి  భిక్షాచర్యా కలహాయైవాగచ్ఛతి  భార్యా ।
మధ్యే బాన్ధవసేవా  కార్యా కథయ కదా తవ దేవసపర్యా ॥౯॥ భజ యతిరాజం ...

అన్ధం  నయనం భూమౌ శయనం మన్దం  వచనం మలినం వదనమ్ ।
తస్మిన్ కాలే గోప్తుం సదనం వాఞ్ఛసి దత్తతనూజానయనమ్ ॥ ౧౦॥ భజ యతిరాజం ...

తాలచ్ఛదకృతకుబ్జకుటీరః  ప్రతిగృహసన్ధ్యాకబలాహారః   ।
వివిధపటచ్చరభారః క్రూరః  సోఽపి విధాతృసమాహఙ్కారః ॥ ౧౧॥ భజ యతిరాజం ...

మన్త్రద్రవ్యవిశుద్ధో   యాగః సర్వారమ్భవిరాగస్త్యాగః ।

యతిరాజస్తోత్రమ్  ౧ భజ యతిరాజమ్

కర్తుం శక్యో న కలౌయోగః కిన్తు యతీశగుణామృతభోగః ॥ ౧౨॥ భజ యతిరాజం ...

ఉపరి మహోపలవర్షాసారో  మార్గే కణ్టకకర్దమపూరః   ।
కక్షే భారః శిరసి కిశోరః సుఖయతి ఘోరః కం సంసారః ॥ ౧౩॥ భజ యతిరాజం ...

భజసి వృథా విషయేషు దురాశాం వివిధవిచిత్రమనోరథపాశామ్  ।
కియదపి లభసే న హి తత్రైకం  కిన్తు వ్రజసి  మహాన్తం శోకమ్ ॥ ౧౪॥ భజ యతిరాజం
...

కశ్చన లోకే కరపుటపాత్రః  పాతుం సుతమాశ్రితమఠసత్రః   ।
తస్మిన్వృద్ధే తం సకలత్రః  శపతి హి రణ్డాసుత  ఇతి పుత్రః  ॥ ౧౫॥ భజ యతిరాజం ...

మనుజపతిం వా దిగధిపతిం వా జలజభవం వా జగదధిపం వా ।
మమతాహఙ్కృతిమలినో లోకో నిన్దతి  నిన్దతి  నిన్దత్యేవ  ॥ ౧౬॥ భజ యతిరాజం ...

పాపహతో వా పుణ్యయుతో వా సురనరతిర్యగ్జాతిగతో  వా ।
రామానుజపదతీర్థాన్ముక్తిం   విన్దతి  విన్దతి  విన్దత్యేవ  ॥ ౧౭॥ భజ యతిరాజం ...

గుణగుణినోర్భేదః కిల నిత్యః చిదచిద్ద్వయపరభేదః  సత్యః ।
తద్ద్వయదేహో  హరిరితి తత్త్వం పశ్య విశిష్టాద్వైతం   తత్త్వమ్ ॥ ౧౮॥ భజ యతిరాజం
...

యతిపతిపదజలగణికాసేకః చతురక్షరపదయుగ్మవివేకః ।
యస్య తు సాలనగర్యవలోకః తస్య పదేన హతో యమలోకః ॥ ౧౯॥ భజ యతిరాజం
...

చిన్తయ సర్వం చిదచిద్రూపం  తనురితి తస్య హరేరనురూపమ్ ।
తస్మాత్ కస్మిన్కలయసి కోపం పశ్చాద్భజసి దురాపం తాపమ్ ॥ ౨౦॥ భజ
యతిరాజం ...

యశ్చతురక్షరమన్త్రరహస్యం  వేద తమేవ వృణీహి సదస్యమ్ ।
తచ్చరణద్వయదాస్యముపాస్యం తద్విపరీతం మతమపహాస్యమ్ ॥ ౨౧॥ భజ
యతిరాజం ...

వైష్ణవకులగుణదూషణచిన్తాం   మా కురు నిజకులశీలాహన్తామ్ ।
యతిపతిరేవ హి గురురేతేషామితి జానీహి మహత్వం తేషామ్ ॥౨౨॥ భజయతిరాజం
...

సుమసుకుమారం శోభితమారం రతిసుఖసారం యువతిశరీరమ్ ।
గతజీవితమతిఘోరవికారం దృష్ట్వా  గచ్ఛసి దూరం దూరమ్ ॥౨౩॥ భజ యతిరాజం
...

విద్యానిపుణా వయమిత్యన్యే హృద్యా ధనినో వయమిత్యన్యే ।
సత్కులజాతా వయమిత్యన్యే తేషు కలిం పరిపూర్ణం  మన్యే ॥౨౪॥ భజ యతిరాజం ...

యతిరాజస్తోత్రమ్  ౧ భజ యతిరాజమ్

యమకిఙ్కరకరమూలే శూలే పతదభియాతి హి ఫాలే ఫాలే ।
దహతి తనుం ప్రతికూలే  కాలే కం రమయసి తత్కాలే బాలే ॥౨౫॥ భజ యతిరాజం ...

నరవాహనగజతురగారూడ్ఃఆః నారీసుతపోషణగుణమూఢాః ।
నానారఞ్జకవిద్యాప్రౌఢాః   నాగరికాః కిం యతయోమూఢాః ॥ ౨౬॥ భజ యతిరాజం
...

యస్య ముఖస్థా యతిపతిసూక్తిః తస్య కరస్థా విలసతి ముక్తిః ।
నరకే పతితం నవనవయుక్తిః నహి రక్షతి సామాన్యనిరుక్తిః ॥౨౭॥ భజ యతిరాజం ...

శ్రుతిశిరసామత్యన్తవిదూష్యం  సూత్రానభిమతమతివైదుష్యమ్   ।
ప్రథమమ్  మఙ్గలమనృతవిశేష్యం  ప్రలపసి  కిం ప్రాకృతకృతభాష్యమ్  ॥ ౨౮॥ భజ
యతిరాజం ...

తస్కరజారవిదూషకధూర్తా మస్కరిమౌనిదిగమ్బరవృత్తాః ।
గుప్తధనీకృత ధనమదమత్తాః గురవః కిం పరవఞ్చకచిత్తాః ॥౨౯॥ భజ యతిరాజం ...

కాన్తిమతీసుకుమారకుమారం కేశవయజ్వకిశోరముదారమ్ ।యజ్వ పాఠభేద సింహ
రామానుజమహిరాడవతారం మూకాన్ధానపి  మోక్షయితారమ్ ॥ ౩౦॥ భజ యతిరాజం
...

కాషాయామ్బరకవచితగాత్రం  కలితకమణ్డలుదణ్డపవిత్రమ్    ।
విధృతశిఖాహరిణాజినసూత్రం  వ్యాఖ్యాతద్వైపాయనసూత్రమ్   ॥ ౩౧॥ భజ యతిరాజం
...

యామునపూర్ణకృపోజ్జ్వలగాత్రం    రామాబ్జాక్షమునీక్షణపాత్రమ్   ।
కోమలశఠరిపుపదయుగమాత్రం  శ్రీమాధవసేనాపతిమిత్రమ్   ॥ ౩౨॥ భజ యతిరాజం ...

సాలగ్రామే  సర్వహితార్థం  యేనాస్థాపి  గురోః పదతీర్థమ్  ।
తత్కులదైవతహితపురుషార్థం   సకలోపాయాధికచరమార్థమ్  ॥ ౩౩॥ భజ యతిరాజం ...

ప్రవచనసక్తః  ప్రజ్ఞాయుక్తః   పరహితసక్తః పరమవిరక్తః ।
నానాదైవతభక్త్యా  యుక్తః న భవతి ముక్తో భవతి న ముక్తః ॥ ౩౪॥ భజ యతిరాజం ...

సన్త్యజ సకలముపాయాచరణం వ్రజ  రామానుజచరనౌ శరణామ్ ।
పశ్యసి తమసః పారం నిత్యం సత్యం సత్యం పునరపి సత్యమ్॥ ౩౫॥ భజ యతిరాజం
...

భగవద్రామానుజషట్త్రింశః   సాలగ్రామగురూత్తమవంశ్యః  ।
కౌణ్డిన్యః  కవిరాహ పవిత్రం  రఙ్గార్యో  యతిరాజస్తోత్రమ్  ॥ ౩౬॥ భజ యతిరాజం ...

ఇతి యతిరాజస్తోత్రం  సమ్పూర్ణమ్  ।

యతిరాజస్తోత్రమ్  ౧ భజ యతిరాజమ్

See the translation (except 25) at

http://antaryami.net/darpanam/2013/05/12/bhaja-yathiraja-sthothram/

